
680 kilotan
txapela Ibarra
Sokatira
taldearentzat 

8x8ko denboraldi hasiera
garaipenarekin ospatu
dute Ibarrako mutilek;
emakumeek 540 kilotan bi
jardunaldi lehiatu dituzte
dagoeneko // 7

Elkartasun
Eguna egingo
dute igandean,
Gaztelun 

Euskal presoen egoera
salatzeko baliatu 
nahi dute eguna; goizeko
ekitaldia izateaz gainera,
bazkaria egingo dute
herriko tabernan // 6

«Bozgoragailuz
erreproduzitzeko
zailenak orkestra
handiak edo giza
ahotsak dira»
JUANJO FALCON
MUSIKARIA

Tolosarra 40 urtez musikaren munduan
murgildurik dabil. Baxu jotzailea eta goi
mailako bozgoragailu egilea da  // 2-3 Tolosaldeko 

EH Bilduren babesa
Asuncioneko
langileei 
Tolosaldeko ospitale publikoaren defentsa egin du EH Bilduk,
beste behin; horretarako, euren publifikazio proposamena
aurkeztuko diete «adostasuna lortu nahi duten gainerakoei» // 3

Eskualdeko hautetsiei Andoain eta Legorretakoak batu zitzaizkien atzo. ITZEA URKIZU ARSUAGA



Joxemi Saizar

Juanjo Falcon tolosarrak ibilbide
luzea egin du musika munduan.
Baxu jotzaile bezala ezaguna da,
hainbat taldetan parte hartuz:
Satan, Les Mecaniciens, La So-
nora Caribe, Mo’Mau, Manent…
Alor hori sekula alde batera utzi
gabe, urte batzuk badaramatza
bozgorailuak egiten. Gaur egun
Toledoko Villaminaya herri txi-
kian dauka Falcon Bravo estu-
dioa eta handik estatu osora sal-
tzen ditu bere produktuak. 
Nola izan zen zure hasiera mu-
sika munduan?
Nire betiko instrumentua baxu
elektrikoa izan da, baxu jotzailea
naiz erabat konbentzituta, nahiz
eta kasualitatez hasi. Tipikoa
izaten da: gitarra jotzaile batek
eta bateria jotzaile batek taldea
osatu beharra zuten eta ni han
nenbilen. Nire osaba Luis Anjel
Tarragonari eskatu nion baxua
eta lehen kontzertua Tolosako
zezen plazan izan zen, Shanti ta-
bernaren alde, eskuin muturra-
ren atentatu bat jasan zuelako.
Satan zen taldearen izena, rock
hirukotea zen eta garai hartan
(1979) Totem talde mitikoarekin
batera, herrian zeuden bakarre-
netakoa zen. Ordutik hona ez
naiz geldirik egon. 
Les Mecaniciens, La Sonora
Caribe, Mo’Mau… Zein da
zure ibilbidea musikari mo-
dura?
38 urte daramatzat mundu ho-
netan. Proiektu askotan izan
naiz. ETBn bi denboraldi egin
genituen Qué pasa puesumorez-
ko programan zuzenean jotzen.
Ikasketa oso ona izan zen. Labrit
Zabalarekin ere aritu nintzen.
Tolosako Orfeoiarekin kolabora-
zio luze eta interesgarria izan
nuen Michel Longaron eta Iñaki
Agirrerekin batera. Eta Manent
bandarekin asko gozatu dut, Ta-
deo Urkola, Iñaki Agirre, Iñigo
Asensio, Fermin Etxeberria eta
Denis Ruizekin batera. Gauza
desberdin asko egiteko aukera

izan dut eta beti oso interesga-
rriak: Zaldibobo, Julia Leon...
Zorionez, kolaborazioak egiteko
deitzen jarraitzen dute. Jam 
session batzuk ere egiten ditugu,
batzuetan bakarka. Adibidez,

duela gutxi Madrilen ardo dasta-
tze batean. Esperientzia interes-
garria. 
Noiz eta nola hasi zinen boz-
gorailuak egiten?
Duela ia 20 urte. Errealitateari
gerturatzen zitzaion zerbaiten
bila ari nintzen. Musikaria iza-
nik, instrumentu desberdinen
soinuari buruzko datu asko iza-
ten dira. Urte askotan instru-
mentu dendetan aritu naiz lane-
an eta mundu horretan sarbide
handiagoa izan nuen. Musika

grabatua erreproduzitzeko ekipo
konbentzionalak errealitate ho-
rretatik oso urrun daude tinbri-
kan, dinamikan, soinu esze-
nan… Maila altuko bozgorailuen
mundua aztertzen hasi nintzen.
Mundu oso konplexua da, musi-
ka bera bezala. Errealitateari ger-
turatzeko modu bakarra ez dago.
Teoria eta kontzeptu desberdi-
nak daude eta horretan saiatzen
dira. Horregatik da hain mundu
zoragarria. 
Eta Falcon Bravo bezala?
Duela 12 bat urte hasi ginen, nire
lagun Juancar Bravo arotz tolo-
sarra eta biok. Buruan nituen
ideiak eraikitzen lagundu zidan
eta bere tailer txikian hasi ginen
prototipoak eta neurketak egi-
ten. Orain bakarrik ari naiz, bai-
na izena mantentzen dut, laguna
delako. Ibizan bizi da eta peliku-

letako atrezzoak egiten aritzen
da.  
Nola egiten da bozgorailu bat?
Modu eta kontzeptu desberdin
asko daude. Bozgorailuek duten
barrutia bera oso garrantzitsua
da. Diseinatu genituen lehen
bozgorailuek altzairua eta egu-
rra konbinatzen zuten zurrunta-
suna eta erresonantzien kontro-
la lortzeko. Gaur egungo mode-
loetan materialen eta eraikuntza
geometrien bilaketa ere oso ga-
rrantzitsua da. Zurruntasun
handiko material minerala era-
biltzen dugu, eta bibrazioak xur-
gatzeko gaitasun handikoa. As-
kotan bi gauza horiek ez datoz
bat. Eta mineralez kargatutako
erretxinak erabiltzen ditugu.
Beste material batzuekin konbi-
natuta, seinalea ahalik eta neu-
troena eta garbiena lortu nahi
dugu. Bozgorailua katearen ele-
mentu bat da, seinale elektriko
nahiko baxua azkartasun eta in-
tentsitate handiko energia zine-
tikoa bilakatzen duena, eta hori
asko alda daiteke.  
Soinu perfektua existitzen al
da?
Soinu perfektua instrumentu
batek ateratzen du bere aurrean
entzuten zaudenean. Bibratzen
jarri duen aire bera da zure en-
tzumen sistema jasotzen eta pro-
zesatzen ari dena. Adibide per-
fektua akustika oneko kontzertu
areto batean egotea izango litza-
teke, butakarik onenean, zuzen-
dari on batekin eta musikariak
punturik onenean. Eta gainera
zuk egun ona izatea. Maila han-
diko goi-fidelitateko ekipo batek
gure etxean bertan gure eskura
plazer iturri handia izatea lor-
tzen du. Niretzat hori da ideiarik
garrantzitsuena, transforma-
tzen zaituen modura entzutea
musika. Eta orokorrean jendeak
ez du ezagutzen eta horregatik ez
daki zer ari den galtzen. 
Bere soinua bozgorailuz erre-
produzitzea errazago edo zai-
lago den instrumenturik ba al
da?
Beharbada konplikatuena orkes-
tra handi bat da, bere neurriaga-

ATARIA

«Formatu konprimituak
entzuten ditugu, ukabilen
neurriko pixelekin bezala»
JUANJO FALCON
MUSIKARIA
Musika alor ezberdinetik du ezagun tolosarrak. Baxu
jotzaile gisa ibilbide luzea du bere bizkar. Gainera, goi
mailako bozgoragailuak egin eta saltzen ditu.

ko joan ginen hara, gure bozgo-
railuak probatzeko baldintza
onenekin. Akustikoki prestatu-
tako entzunaldi aretoa da, den-
boraren nozioa desagertu egiten
da bertan. Norbait etortzen de-
nean egiten duguna entzutera
bost ordu eta erdi pasatzen
dugu, bataz beste. Eta gogoare-
kin gelditzen gara, esperientzia
sakona da. Bartzelonako FN
Acoustic Works enpresak presta-
tu zuen aretoa akustikoki eta
etortzen diren adituek esaten
dutenez estatuko hobereneta-
koa da. 
Musika behar den bezala en-
tzuten al dugu?
Erantzuna argia da: ez. Formatu
konprimituak entzuten ohituta
gaude, erresoluzio izugarria gal-
duz. Sekulakoa. Zinemara joan
eta ukabilen neurriko pixelak
ikustea bezalaxe da. Musikaz be-
har den bezala gozatzeko etxean
ekipo bat izatearen ideia ez dago.
Pedagogia pixka bat falta da, bai-
na erraza da. Norbaitek barrura
iristen zaion zerbait entzuten
duenean eta inpaktuarekin ne-
garrez hasten denean ez dago
gehiago esan beharrik. Hemen
etengabe gertatzen zaigu eta
hori da musikaren boterea. 

tik eta konplexutasun batuketa-
gatik, instrumentuen arteko in-
terakzio handia dagoelako. Giza
ahotsa ere bai, batez ere gure ga-
runa bertan asko enfokatzeko di-
seinatuta dagoelako. Pianoa ere
zaila da, bere konplexutasun
harmonikoagatik. Baina nire iri-
tziz ondo diseinatutako siste-
mak instrumentu eta musika
mota guztiak fideltasunez eta es-
tresik gabe erreproduzitzeko gai
izan behar du. 
Zein preziora irits daitezke
zure produktuak?
1.200 eurotik hasi eta bikotea
12.000 euro arteko modeloak di-
tugu. Denak artisau eran fabrika-
tuta daude eta maila altuko ma-
terial eta osagaiekin, merkatuko
prezioz antzekoak direnekin
konparatuta. Erabiltzaileak au-
keratzen du akabera. Bistan
egongo den produktua da eta
bozgorailuaren balore estetikoa
garrantzitsua dela iruditzen zai-
gu.  
Zenbateko lana izaten dute
zure instalakuntzek?
Egiten ditugun modelo asko be-
zeroek dituzten beharren arabe-
ra izan dira diseinatuak. Disei-
nua zerotik hasita egiten badugu
hainbat hilabeteko lana izan dai-

teke. Baina katalogoan dauden
modeloekin askoz errazagoa da.
Lehendabizi bezeroaren etxea
bisitatzen dugu beti, aukera one-
na zein den ikusteko. 
Eta nongo bezeroak dituzu?
Estatu osoan egiten dugu lan.
Gure erakusketa gela Toledoko
Villaminaya herri txikian dago.
Madrilera sarbide errazagoa iza-
teko eta leku lasai batean egote-

Ondo diseinatutako
sistemak instrumentu
eta musika mota
guztiak fideltasunez
eta estresik gabe
erreproduzitzeko gai
izan behar du

Norbaitek barrura
iristen zaion zerbait
entzuten duenean eta
inpaktuarekin
negarrez hasten
denean ez dago
gehiago esan beharrik

Bartzelonako FN
Acoustic Works
enpresak prestatu
zuen aretoa
akustikoki, estatuko
hoberenetakoa da

Publifikaziorako
adostasun
politikoaren bila
Tolosaldeko EH Bilduk babesa eskaini
die Asuncion klinikako langileei,
azken asteotako mobilizazioen harira

Itzea Urkizu Arsuaga

Asuncion klinikako langileen la-
nuzte eta grebak hasi zirenean,
EH Bilduk ohar bitartez babestu
zituen mobilizaio haiek. Orain,
deialdiak amaitu eta gero, agerral-
dia egin dute Tolosaldeko, Ando-
aingo eta Legorretako EH Bilduko
hautetsiek, langileei atxikimen-
dua azaltzeko, eta «adostasun po-
litikoa bilatzeko».
Amaia Azkue bozeramaleak

2011n Eusko Jaurlaritzako Osasun
sailak eta Inviza SAk sinatutako
hitzarmena gaitzetsi du, beste
behin, azpimarratuz, «Tolosalde-
ak erreferentziazko ospitale priba-
tu bat» duela, eta «jendarte zabala
aurka» azaldu dela azken urteo-
tan. 
Salaketa horri, gainera, Asun-

cioneko langileen «prekarietatea»
gehitu dio EH Bilduk: «Ez da lan

gatazka soila: pribatizazioaren on-
dorioa da». 

ERAKUNDE ARTEKO MAHAIA
Askotan aldarrikatu duten bide-
tik, EH Bilduk eskualdeko ospitale
publiko bat jo du «berme bakar-
tzat», eta horra iristeko bide bat
ireki nahi dute, epe laburrean:
«Horretarako, Eusko Jaurlaritzari
erakundeen arteko mahaia sor-
tzea eskatzen diogu. Guk lan egin-
go dugu gutxieneko adostasunak
lortzeko». 
Bide horretan, iragarri dute be-

ren publifikazio proposamena
aurkeztuko dietela adostasuna
lortu nahi duten gainerako alder-
di, sindikatu eta gizarte eragileei,
aurrera egiteko. 
Agerraldian izan dira langileak,

eta «eskerrak» eman dizkiete:
«Kanpotik ez da iceberg honek ez-
kutatzen duen erdia ere ikusten». 

Tolosaldeko EH Bilduko hautetsi guztiak elkartu ziren agerraldian. I. URKIZU



Artzeren bazter miresgarriak
Joxean Artze zendu berriaren arte ibilbidea biltzen du ‘Ikimilikiliklik’ ikus-entzunezko erakusketak;
Tolosako Aranburu jauregian dago ikusgai, datorren otsailaren 3ra bitarte. 

Itzea Urkizu Arsuaga 

I kimilikiliklikez da erakus-
keta soil bat; burmuin gel-
diezin batera sartzeko
leihoa da. Lau horma eta
lau pantaila eta, erdian,
horma horiek zeharkatu

ahal izateko besaulkiak. Bisita-
riak ez baitie zentzumenei joa-
ten utzi besterik egin behar.
Gure bazterretara; txalapartak
oihartzunik sarkorrena sortzen
duen lekura; poesiak eta diseinu
grafikoak arazo sozialen hase-
rrea gorpuzten dutenekora; Jo-
xean Artzeren unibertsora.
Euskal Herria soinu banda bat

balitz, haren hitzak izango lituz-
keelako, Mikel Laboaren ahotse-
an. Bailara batera tontor gainetik
neguko eguzkitan begiratuz,
nork ez du abestu, inoiz, bere
baitan, kantu ikoniko horietako
bat? 

Ikimilikiliklikek bildu ditu
ikono horiek, baina ez hori baka-
rrik. Joxean Artzek askoz ere
bide luzeagoak urratu baitzi-
tuen, sorkuntzaren unibertsoan
barrena, Txoria txori, Gure baz-
terrak edo Zaude lasai abestien
letrez, Ez Dok Amairu kultur
mugimenduaz nahiz Jexux Ar-
tze anaiarekin egindako txala-
parta saio guztiez gain. 
Idatzi zituen poema liburuak,

esperimentatu zuen audio gra-
bazioekin, eta mamitu zituen
ikuskizun eszenikoak ere. Ho-
rrela, Ikimilikiliklik metasor-
kuntza da: sorkuntza lanetatik
guztietatik osatutako sorkuntza
lan multimedia. Irudiak, musi-
ka, poesia eta bestelako soinu-
munduetara bidaiatzeko trena. 

IBILBIDE BATI SARIA
Ikimilikiliklik ikus-entzunezko
erakusketa 2015ean zabaldu zu-
ten, estrainekoz, Donostiako San
Telmo museoan. Museoaren,
EHUko Mikel Laboa katedraren
eta Morgancrea-ren arteko elkar-
lana Alberto Lizarraldek eta Car-
los Rodriguezek zuzendu zuten,
eta Joxean Artzeren 40 urteko
ibilbide artistikoa txalotzeko egi-
tasmoa izan da, besteak beste. 
Orduz geroztik, instalakun-

tzak hainbat herri eta areto pasa-
tu ditu, eta Tolosako Aranburu
jauregian dago, orain, joan den
abenduaren 15az geroztik; otsai-

‘Ikimilikiliklik’ leiho bat da, Joxean Artzeren sorkuntza unibertsoan sartzeko; otsailaren 3ra bitarte ikusgai izango da, Aranburu jauregian. ITZEA URKIZU

04 TOLOSA KULTURA 107.6 fm • www.ataria.eus 
ASTEAZKENA, 2018ko urtarrilaren 24a

laren 3ra bitarte izango da ikus-
gai. 
Zori eta kasualitateen kapri-

txoek hala erabakita, Ikimilikili-
kliken Tolosako egonaldiarekin
bat egin du Joxean Artzeren he-
riotzak, eta ikono zirenak ikono-
ago ikustera bertaratzen dira bi-
sitariak, Aranburura. 
Horrela, Joxean Artzeren

(Usurbil, 1939-2018) ibilbide ar-
tistikoa aroz aro aletuta aurkez-
tuko diote, lau pantailek, bisita-
riari. Hartzabal da lehena, Artze
euskal poesiaren arnas berri gisa
aurkeztuko dute. Fase horretan
bertan, Artzeren mugarri artisti-

koetako bat nabarmenduko da:
Ez Dok Amairu kultur mugi-
menduari loturikoa. Garai har-
tan idatzi zituen, besteak beste,
Gure bazterrak eta Txoria txori

poemak, eta abangoardia giro
hartatik sortu zuten, halaber,
Ikimilikiliklik bidekidekaria
ikuskizuna, Laboak eta Artze
anaiek. 

Behin sormena loratu eta
egonkortutakoan, usurbildarra-
ren ibilbideak bide eman zion
Hartzut fase artistikoari. Espiri-
tualtasunak hartu zuen abango-
ardiaren lekukoa, eta Artzek
hainbat tradiziotatik edan zuen,
1987tik aurrera, testu nahiz ikus-
kizun sinbolikoak sortzeko. Pro-
zesu haren fruituak Gizon haun-
dia da mundua, eta mundu tti-
kia gizona disko eta ikuskizun
poetikoarekin hasi ziren, eta
2013an argiratutako Heriotzaren
ataria dugu bizitza lanera bitar-
te jarraitu zuen, bere unibertso
propioa sortzen. 

Ez Dok Amairuren
garaietatik hasi, eta
Artzeren ibibide osoa
errepasatuko dute lau
pantaila handik



Ipuin kontaketarekin
abiatuko da neguko
kultur egitaraua 
Gaur hasi eta martxoaren 25era luzatuko da, eta hamaika
ekitaldi izango dira, adin guztietako herritarrei zuzenduak 

Imanol Garcia Landa Alegia

Alegiako Kultura Batzordeak
prest du 2018ko neguko kultur
egitaraua. Gaur emango zaio ha-
siera ipuin kontaketa batekin eta
martxoaren 25era bitartean ha-
maika ekitaldi ikusi ahalko dira
Alegian. Ipuin kontaketak, men-
di irteerak, tailerrak, erakuske-
tak… Adin guztietako herritarrei
zuzendutako ekintzak antolatu
dira. Maider Alcelay izango da
gaurkoan ipuinak kontatzen ari-
ko dena, liburutegian egingo den
4-7 urte bitarteko haurrei zuzen-
dutako emanaldian.
Egitarauaren bigarren ekital-

dia igande honetan izango da,
Alegiako Mendi Asanbladakoen
aurtengo lehen mendi irteera,
hain zuzen ere. Arterreka-Arizti-
zabal-Ugarte ibilbidea egingo
dute, herriko baserriak ezagutze-
ko. Hitzordua 09:00etan egin
dute, Tonto-kalen, eta kotxeetan
joango dira, ondoren eguerdira-
ko itzultzeko. Mendi ibilaldian
parte hartzeko deia egin dute
Asanbladakoek.

DANTZA IKASTAROA
Neguko kultur egitarauan egon-
go den egitasmoetako bat Sutarri
dantza taldeak antolatutako
dantza tailerra da. 2011, 2012 eta
2013 urteetan jaiotakoentzat da
ikastaroa eta bost astelehenetan
egingo da: otsailak 19 eta 26, eta
martxoak 5, 12 eta 19. Saioak
16:00etatik 17:00etara izango
dira, eta kultur etxean egingo di-

tuzte. Martxoaren 23an guraso-
entzat emanaldia egingo dute,
17:00etan hasita, kultur etxean
bertan.
Matrikulak 10 euro balio ditu

eta izen ematea emailez (sutarri-
dantzataldea@gmail.com) edo
WhatsAppez 616 648 413ra egin
ahal izango da, ondorengo da-
tuak adieraziz: izen-abizenak,
adina, telefonoa, eta kontu ko-
rrontearen zenbakia, IBANa eta
kontuaren titularraren izenare-
kin. Izena emateko epea otsaila-
ren 12ra artekoa da.

Argazki Rallyaren sarituetako batzuk antolatzaileen ordezkariarekin.  I.G.L.

Argazkizaleei
banatu zaizkie
rallyko sariak

I. Garcia Landa Alegia

Euskararen Egunarekin bat egi-
nez, abenduaren 3an egin zuten
II. Alegiako Argazki Rallya, Ale-
giako Argazkizaleen Taldeak an-
tolatuta. Orain egin berri dute
sari banaketa eta guztira zazpi
sari zituzten banatzeko, adin tar-
te bakoitzeko argazki onenarena
eta bilduma onenarena, eta eus-
kara gai moduan hartuta eginda-
koa.
Haurren mailan, argazki one-

na saria Amets Azpilikuetaren-
tzat izan da, eta bilduma onena
Laia Apezetxearentzat. Gaztee-
tan, argazki onena Oneka Artola
eta bilduma onena Kattalin Leo-
rentzat. Helduetan, argazki one-
narena erdibana egin dute, Ane
Balerdi eta Olatz Irazustabarre-
narentzat, eta bilduma onena
Ziortza Artolarentzat. Euskara

gai moduan hartuta irabazlea
Izaro Iturbe izan da.
Gazte mailako sariak eskuratu

dituzten Oneka Artola eta Katta-
lin Leo kuadrilla berekoak dira.
14 urte dituzte eta lehenengo ar-
gazki rallyan ere parte hartu zu-
ten. «Aurreneko urtean gustatu
egin zitzaigun eta bigarrengoan
ere errepikatu egin dugu», esan
du Leok. «Saria irabazita, gaine-
ra, gusturago», esan du Artolak.
Leok dio ez duela berez afizio

handirik argazkiak ateratzeko:
«Eskolan esan zuten argazki
rally bat izango zela eta parte
hartzeko gogoa sartu zitzaigun».
Artolak, bere aldetik, amaren-
gandik jaso du argazkigintzara-
ko zaletasuna. Aurrera begira ere
berriz parte hartzeko asmoa
azaldu dute, eta gazte jendeari
ere parte hartzera animatzeko
deia egin diete.

Abenduaren 3an egin zuten II. Alegiako
Argazki Rallya eta antolatzaileek
jakinarazi berri dituzte saridunak

EGITARAUA
Urtarrilak 24, gaur

17:00. Ipuin kontaketa Maider Alce-
layrekin, 4-7 urte bitarteko umeen-
tzat, liburutegian.

Urtarrilak 28, igandea

09:00. Mendi Irteera: Leizaola-Aris-
tizabal. Alegiako Mendi Asanbladak
antolatuta.

Otsailak 4, igandea

17:30. Txintxarri Abesbatza kantari
Santa Ageda bezperan.

Otsailak 11, igandea

Inauterietako zahagiardoa plazan.

Otsailak 19 – Martxoak 19

16:00-17:00. Haurrentzat dantza
tailerra (HH2, HH3 eta HH4). Astele-
henetan, kultur etxean.

Martxoak 5 - 16

Errusiari buruzko erakusketa, San

Juan ikastetxeak antolatuta, kultur
etxean.

Martxoak 8, osteguna

19:00. Kontzentrazioa plazan. On-
doren, Erradikalak garaantzezlana
Elizpe zinean.

Martxoak 12 - 23

Loatzoko audizioak.

Martxoak 15, osteguna

17:00. Ipuin kontaketa Eneko Hari-
tzarekin. 4-7 urte bitarteko umeen-
tzat, liburutegian.

Martxoak 23, ostirala

17:00. Dantza tailerreko haurren
emanaldia kultur etxean.

Martxoak 25, igandea

Mendi Irteera: Auza Gaztelu (Zaldi-
biatik). Alegiako Mendi Asanbladak
antolatuta.

‘Erradikalak gara’-ko kartela. ATARIA



'Handia' filmak
Informatzaile
Elkartearen 
bi Feroz sari
etxeratu ditu  
Espainiako Zinemaren
Informatzaile Elkarteak
ematen ditu sariak; lau
izendapen zituen Altzoko
Handiaren pelikulak 

«Ez da belaunaldirik azken 200
urtetan preso eta iheslaririk gabe»
«Bestelako Euskal Herri baten aldeko ekarpena» egin asmoz antolatu dute
Elkartasun Eguna iganderako, Gaztelun; euskal presoen egoera salatu dute

Rebeka Calvo Gaztelu

Gaztelu, Lizartza, Leaburu-Txa-
rama, Elduain, Ibarra eta Tolosa-
ko hainba herritar bildu eta El-
kartasun Eguna antolatu dute
iganderako. «Herri honen bake
eta askatasunaren bidean geure
txikitik bultzada eman asmoz»
elkartu dira eta horrela euskal
preso politikoen urrunketa eta
dispertsioarekin amaitzea alda-
rrikatuko dute, «baita iheslari
zein deportatuen etxeratzea ere»,
esan zuen Josune Gorostidik,
Gaztelun eskainitako agerral-
dian. «Zorionez, Frantzian preso
egondako Andoni Goikoetxea
herrikidea gure artean dugu, bai-
na oraindik asko dira urruneko
espetxeetan daudenak, eta ho-
rien artean gure bailarako herri-
tar hainbat», gaineratu zuen.
Egun, 300 euskal preso daude.
Era berean, duela aste gutxi

pil-pilean egondako motxiladun
ume eta gaztxoen afera ekarri zu-
ten gogora; «euskal jendarteak
badaki zein egoera krudel bizi
duten preso, iheslari, deportatu
eta euren senide eta gertukoek,
eta horregatik astindu ditu kon-
tzientziak hainbeste, motxiladun
ume eta gaztetxoek bizi duten
egoera gogorrak. Ume eta gazte-
txoak motxiladun bihurtu badi-
tuzte, adinekoak poltsa eta zaku-
dun egin dituzte», esan zuen. 
Presoak bisitatzeko astero eta

hilero «zaku eta poltsa handiak
beteta milaka kilometro egitera
behartuak» daudela nabarmen-
du zuen, «gehienetan 45 minutu-
ko bisita bat egiteko kristal lodi
baten beste aldetik. Eta horrela,

jada 30 urte igaro dira, 30 urte
luze...», gaineratu zuen. 

ERABAKI «KRUDELA»
Euskal presoek bizi duten urrun-
keta eta dispertsioa «erabaki mal-
tzurra eta krudela» dela adierazi
nahi izan zuten, beste behin, El-
kartasun Eguna antolatu duten
herritarrek. Erabaki horren on-
dorioz errepideetan 16 pertsona
hil direla esan zuen Gorostidik.
«Familiak eta lagunak presoekin
batera etsipenera eraman nahi
izan zituzten, baina ez dute lortu.
Eta ez dute lortu hein handi bate-
an, herri honen babesa eta elkar-
tasuna ondoan izan dituztelako.
Horren lekuko Bilboko kaleak

bete izana urtarrilaren 13an egin-
dako manifestazioan. Orain, gu-
retik, Gaztelu jantzi nahi dugu el-
kartasunez».
Datu gehiago ere eman zituen

Gorostidik: «Azken 200 urtetan
ez da izan belaunaldirik preso 
eta iheslaririk gabekorik gure 
herrian». Horren aurrean «bene-
tako bakea» lortu behar dela al-
darrikatu zuten Gaztelun bildu-
takoek, «Euskal Herrian askata-
sunean eta bakean bizi gaitezen
gu eta ondorengo belaunaldiak».
Horretarako «preso gaixoak kale-
ratzea, presoen urrunketarekin
amaitzea, eta iheslari eta depor-
tatuak etxeratzea» eskatu zuten,
«herrian nahi eta behar ditugu». 

Presoei eta euren senide eta lagunei elkartasuna azalduko diete igandean . R. C.

EGITARAUA
Urtarrilak 28, igandea

11:30.Bailarako euskal preso eta se-
nideekiko elkartasun ekitaldia. On-
doren, pilota partidak, txalaparta-
riak, gutunak, lore eskaintza, dan-
tzariak, bertsoak eta herri kirolak.

14:30.Bazkaria herriko tabernan,
bertsolari eta trikitilariekin. Bazkari-
rako txartelak aldez aurretik erosi
behar dira Tolosaldeko ohiko tokie-
tan; langabetu eta gazteek 10 euro
ordaindu behar dituzte eta gainon-
tzekoek, 20 euro.

5.874
KILOMETRO
Ibarra, Leaburu, Lizartza, El-
duain eta Tolosako euskal preso
politikoek bizi duten dispertsioa. 
Maite Aranalde Ijurko.Ibartarra
Rennes-en (Bretainia), 750
kilometrora. 
Andoni Otegi Eraso.Leaburu-Txa-
ramako presoa Almerian (Anda-
luzia) dago, 960 kilometrora.
Garikoitz Etxeberria Goikoetxea.
Lizartzarra Sevilla II espetxean
(Sevilla, Andaluzia) dago, 969 ki-
lometrora.
Aitor Agirrebarrena Beldarrain.Li-
zartzarra Puerto 3 (Cadiz, Anda-
luzia) espetxean dago, 1.015 kilo-
metrora.
Ana Belen Egues Gurrutxaga.El-
duaindarra Cordoban (Andalu-
zia) dago, 830 kilometrora.
Manu Azkarate Ramos.Tolosarra
Alcalan (Madril) dago, 500 kilo-
metrora. Larriki gaixo dagoen
presoa da Azkarate.
Sunny Iruretagoiena Lanz.Tolosa-
rra Bretainian dago, 850 kilome-
trora.

«Eskaera hori egitearekin bate-
ra gure babesa agertu nahi diegu
herrira etorri berri zaizkigunei,
bailaran falta direnei eta haien
ondoan dauden gertuko senide-
ei. Preso, iheslari eta deporta-
tuak kalera, amnistiaren bide-
an», esan zuen. 
Elkartasun Egunerako egun

osoko jaia antolatu dute eta baz-
karia ere egingo dute. Txartelak
ohiko lekuetan daude salgai.

Erredakzioa Altzo

Altzoko Erraldoiak hazten jarrai-
tzen du. Aitor Arregik eta Jon
Garañok zuzendutako Handia
filmak Feroz sarietarako lau
izendapen jaso zituen aben-
duan, eta horietako bi irabazi
ditu; musika onenaren eta kartel
onenaren sariak, hain zuzen ere.
Pascal Gaigne konpositorearen
soinu bandak eta Iñaki Villuen-
dasen kartelak jaso dituzte, hor-
taz, Zinema arloko Espainiako
Informatzaileen Elkarteak bana-
tzen dituen sariak. 

13 HAUTAGAITZA
Irailean Donostiako 65. Zinemal-
dian estreinatu zutenetik lorpe-
nak pilatzen ari da Arregi eta Ga-
rañoren filmak, historiako eus-
karazko film arrakastatsuena
izan delarik zinema aretoetan.
Orain, bi sari irabazi ditu, eta
otsailaren 3an ospatuko diren
Goya sarietarako ere 13 hautagai-
tza pilatu ditu, izendatu guztien
artean hautagaitzan gehien di-
tuen filma izanik. 
Honako izendapen hauek lor-

tu dituzte Goya sarietarako: peli-
kula onena, zuzendari onena , ja-
torrizko gidoi onena, jatorrizko
musika onena, aktore berri one-
na, produkzio zuzendaritza one-
na, argazki zuzendaritza onena,
muntaketa onena, zuzendaritza
artistiko onena, jantzi diseinu
onena, makillaje eta ile apaintze
onena, soinu onena eta efektu
berezirik onenak.



Txapelarekin hasi dute
8x8ko denboraldia
Ibarrako tiratzaileek
640 eta 600 kiloko jardunaldiak jokatuko dituzte
asteburuan Ibarrako gizonek; emakumeek 
540 kilotan bi jardunaldi jokatu dituzte

Asier Imaz Ibarra

8x8ko denboraldia txapela iraba-
ziz hasi dute Ibarra Sokatira Tal-
deko mutilek. 680 kilotan jardu-
naldi bakarra jokatu zen, eta ber-
tan lortu zuten txapela
ibartarrek. Lorpen hori duela bi
asteburu izan zen, izan ere, az-
ken asteburuan 640ko lehen jar-
dunaldia jokatu zen. Kasu hone-
tan, txapela hirugarren jardunal-
dian erabakiko da. Aurrez bi
kanporaketa jokatuko dira, eta
sei onenek finalerako txartela
lortuko dute. Anjel San Roman
entrenatzaileak dioen bezala,
beraz, «garrantzitsuena lehen
seiren artean sailkatzea da». Hel-
buru hori lortzeko bidean dira
ibartarrak, lehen jardunaldian
laugarren geratu baitziren. 
Asteburu ezohikoa izango da

oraingoa. Igandean 640 kilotako

bigarren jardunaldia jokatuko
dute Azkoitian, baina larunbate-
an, 600 kilotako txapelketarekin
hasiko dira. «Egutegia antolatze-
rakoan trakets ibili dira, eta ho-
rregatik egin dute egin dutena»,
dio San Romanek.
Aurten Munduko Txapelketa-

ren urtea da, eta martxoan Txi-
nara joango dira Ibarrakoak. An-
gel San Romanek giro itxaropen-
tsua sumatzen du taldean:
«Domina bat irabazteko gogoz
dago jendea, eta egia esan, auke-
rak badirela uste dut. Agian 600
kilotan». Taldea oso indartsu
dago, eta aurkariek ere hori su-
matu dute. «Txapela irabazi ge-
nuenean beste taldeak txiki utzi
genituen. Aurkari batek esan zi-
gun, gure aurka tiratzea horma
baten aurka aritzea bezala zela.
Lore polita da. Egia da taldea oso
ondo ari dela lanean, eta urte

hauetako lanarekin maila man-
tentzea lortu dugula. Beste talde
batzuk behera egin dute, jendea
joan zaielako. Guri ere gertatuko
zaigu hori, eta orduan, beste tal-
deren batek gu utziko gaitu txiki.
Baina bizitzaren legea da hori»,
dio San Romanek.   

540 KILOTAN
Ibarrako neskak ere hasi dira
8x8an. Asteburuan bigarren jar-
dunaldia jokatu zen, eta ibarta-
rrak hirugarren sailkatu ziren.
Badaiotzek irabazi zituen tiraldi
guztiak, eta lehen jardunaldian
egin bezala, aurrena amaitu zu-
ten. Txapela, beraz, eskuetan
dute gasteiztarrek. Bigarren Gaz-
tediko tiratzaileak geratu ziren,
ibartarren aurretik. Bigarren jar-
dunaldiko sailkapena Lesakako
Beti Gazte taldeak itxi zuen, lau-
garren eginaz.

680 kilotan txapela lortu zuten Ibarrako Sokatira Taldeko kideek. ATARIA

Sentsazio onak
berreskuratuz

S entsazio onak berres-
kuratu beharrak ge-
neuzkan Añorgaren
aurkako partidan.
Pauldarrak-en aurka-

ko partida atzean utzita gogotsu
abiatu ginen Añorgara. Irabazte-
ko gogo guztiarekin joan ginen.
Bagenekien ez zela partida erra-
za izango eta zelaiak ere ez zuela
gure jokoa erraztuko.
Partidari hasiera ona eman ge-

nion baina ez zitzaigun erraza
egiten baloia ondo ukitzea espa-
zio txikiak baitzeuden jokalarien
artean. 20. minutuan Bengok
markagailuan 0-1ekoa ezarri
zuen eta bi minutu beranduago
0-2ekoa. Baina pozak ez zigun
luzarorako iraun, Añorgak gola
sartu baitzuen. Atsedenaldira 
1-2koarekin joan ginen. 80. mi-
nutuan Bengok hat-trick egin
zuen eta penalti baten ondorioz
2-3koarekin amaitu genuen.
Pozik lortutako garaipenare-

kin eta beste 3 puntu Tolosara.
Gainera, Sebasen urtebetetze
eguna zen eta berak ekarritako
bonbak janez eman genion
amaiera egunari.
Hurrengo partida gaur asteaz-

kena jokatuko dugu Beasainen,
Goierri-Gorriren aurka,
20:00etan. Elurragatik bertan
behera jokatutako jardunaldiko
partida izango da.  

Aulkitik
Alaia Goñi
Tolosa CF, Euskal Liga

Arruabarrena
Fuenlabradara 
2016an Zipreko AEL Limassol taldera
joan zen tolosarra, eta 48 partidatan 17
gol sartu ditu; CF Fuenlabrada
Bigarren B. Mailako taldea da

Erredakzioa Tolosa

Mikel Arruabarrena futbol joka-
lariak CF Fuenlabrada taldean
jokatuko du datozen bi urteetan.
Tolosarra Zipresko AEL Limas-
sol FC taldean ari zen jokatzen.
Denboraldi t’erdian 17 gol sartu-
ta ditu 34 urteko aurrelariak. Ei-
barren eta Huescan jokatu ondo-
ren iritsi zen Ziprera Arruabarre-
na, 2016an. Bertan 48 neurketa
jokatu ditu. Horien artean, Euro-
pa Ligako sailkapen faseko lau
partida. 
35 urte betetzear den arren,

Mikel Arruabarrenak lehian ja-
rraituko du. Fuenlabrada 2.B
mailako lehen taldeko liderra da,
eta aurkezpenean esan duenez
«klubaren proiektuaren seriota-
sun eta anbizioak» bultzatuta
eman dio baiezkoa talde madril-

darrari. Aurrez armaginekin
egin zuen moduan, bigarren
mailara igotzeko lan egingo du
tolosarrak. 

Mikel Arruabarrena. ATARIA

AGENDA

Deialdiak

Alegia. Ipuin kontaketa Maider Al-
celayrekin, 4-7 urte bitarteko ume-
entzat, liburutegian, 17:00etan.
Amasa-Villabona.Euskaraz bizi
a(ha)l gara?, hitzaldia. Posible al da
Amasa-Villabonan euskaraz bizi-
tzea? Euskaraz bizi a(hal) gara Ama-
sa-Villabonan? Bi galdera horiek
erantzuteko asmoz, euskarak Ama-
sa-Villabonan eta Tolosaldean duen
egoeraz hitz egingo digute Gal-
tzaundiko kide diren Garikoitz Goi-
koetxea eta Imanol Artolak. Hitzal-
dian bertan, Hizkuntza Erabileraren
Kale-neurketak emandako azken
emaitzak aztertuko dira eta 2018an
Euskal Herriko herri guztietan jarriko
den Euskaraldia egitasmoari buruz-
ko xehetasunak ere aipatuko dira.
18:30ean, Mintzolan.
Tolosa.Berdintasuna eta maskulini-
tate berriak, argazki erakusketa. Pi-
per Txuriak Bilboko Gizon Elkartea-
ren laguntzaz, argazki erakusketa
hau eskaintzen du, doanik, gizonek
eta emakumeek berdintasunez eta
begirunez harremanak izatearen
alde gure jendartea egiten ari den
ahaleginari gure ekarpena egiteko
asmoz. Aranburu jauregian.
Tolosa. Irakurle Taldea. Antologia
apetatsua, Julio Cortazarren liburua
izango da hilabete honetan jorratu-
ko dutena. Dinamizatzailea: Yurre
Ugarte. 19:00etan, liburutegian.
Tolosa. Ikimilikiliklik. JA Artzeren uni-
bertsoa. Ikimilikiliklik, JA Artzeren
unibertsoa ikus-entzunezko sor-
kuntza da, ikusleak irudi-, musika-
eta soinu-mundu batean murgildu-
ta haren obra ezagutzeko sortuta-
koa, azken hamarkadetako euskal
sortzaile original eta garrantzitsue-
netako bat ezagutzeko helburuare-
kin. Aranburu jauregian.

ATARIA IRRATIA
09:00-11:00. Pasahitza.Eskualde-
ko berriak, Iker Ibarluzearekin egu-
raldia, Oskar Tenarekin artearen
txokoa, Karlos Linazasoro Kale Kan-
toitik, Quark zientzia atala.
12:00-13:00. Entzuteko Jaioak.
Musika saioa.
15:00. Playback Ataria.Adrianna
Gaultier DJaren musika saioa.

16:00-18:00. Zebrabidea.Arrosa
Sarearen magazina.
18:00-20:00. Goizeko onena.
20:00. (H)ari naizela. Imanol Artola
felixek gidatutako bertso saioa.

28 KANALA
12:30. Onein.
13:30. Gaurkoan Tolosaldetik.
17:30. Gaurkoan Tolosaldetik.
21:30. Gaurkoan Tolosaldetik.
22:00. Kulturrizketak.
22:30. Antzerki Topaketak.
23:30.Gaurkoan Tolosaldetik.

FARMAZIAK

Gaur

IBARRA.Egunekoa.
Mujika Martinez, E. Euskal Herria, 3.
Telefonoa: 943 670915.
TOLOSA. Gauekoa.
Morant Barber, R. Zabalarreta lora-
tegiak, 1. Telefonoa: 943 673849.

EGURALDIA

IKER IBARLUZEA

Gaur.Udazken ukituko
eguraldia, bai behintzat ten-
peraturaren aldetik. Hego

haizea ibiliko da, eguneko erdiko or-
duetatik aurrera bolada zakarren
batekin. Horrekin eta erdi mailako
geruzetan oso aire epela sartuko de-
nez, tenperaturak gora egingo du,  16-
17 gradu, punturen batean baita 18
gradu ere. Urte sasoi honetarako be-
netan tenperatura epela.  Zerua pix-
kanaka hodeitzen joango da, eguna-
ren lehen zatian ostarte zabalak, nahiz
erdi edo goi mailako hodeiren bat ikusi.
Arratsaldean goi eta erdi mailako ho-
deiakugaritzen joango dira eta eguna
bukatzerako zerua estalita geratuko
da. Euririk ez da espero.iar, eguna 00

Bihar.Aldaketa nabarme-
nak etorriko dira. Hego-
mendebaldeko haizea izan-

go dugu, goiz erdirako ipar-mende-
baldeko haizea sartuko zaigu, f ronte
baten bisita izango dugu. Frontea
gainera lan egiteko gogoarekin da-
tor,  zaparrada handi samarrak. 

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

Ez da harpidetza kanpaina soila. Ez da sostengu ekonomikoa 
bilatzeko saiakera. Edo ez behintzat hori bakarrik; egia da, 

Atarikide gehiago behar ditugula eta erronka berriei aurre egiteko
baliabideen premia dugula; baina hori baino gehiago da kanpaina:

TOLOSALDEKOATARIA-k eskualdean duen oinarri 
soziala zabaltzeko urratsa eman nahi du. 

Eta pauso hori egiten duzunean izango gara. 


